
Макалада окутуунун натыйжалары контекстинин 

негизинде Европалык мейкиндикте жогорку билим берүүнү 

өнүктүрүүнүн акыркы он жылдыктагы артыкчылыктуу 

багыттарын изилдөөнү максат кылдык. Ал үчүн Левен/ 

Лувен-ла-Нев (Бельгия) шаарындагы конференциянын ком-

мюникеси, Бухарест коммюникеси, Ереван коммюникеси, 

Париж коммюникеси анализделди. Анализдөөнүн жыйын-

тыгында Европалык мейкиндикте жогорку билим берүүнү 

өнүктүрүүнүн акыркы он жылдыктагы артыкчылыктуу 

багыттары, аларды ишке ашыруунун жолдору жана меха-

низмдери окутуунун натыйжалары контекстине көбүрөөк 

байланыштуулугун белгилөөгө жетиштик. Конференция-

лардын коммюникесинде акыркы он жылдыкта Европалык 

жогорку билим берүүнү өнүктүрүүнүн артыкчылыктуу 

багыттары катарында Улуттук квалификациялык рам-

каларды иштеп чыгуу, студенттик уюмдар жана иш бе-

рүүчүлөрдүн өкүлдөрү менен кызматташташуу, ECTSти 

ишке ашыруу, дипломго тиркемелерди даярдоо, квалифика-

цияларды таануу жана окутуунун сапатын жогорулатуу 

үчүн окутуунун натыйжаларын ачык-айкын баяндоо жана 

колдонуу, Европалык жогорку билим берүү мейкиндигинин 

квалификациялар рамкасына (QF-EHEA) Дублин дескрип-

торлоруна негизделген кыска циклди кийрүү, квалификация-

ларды таануу жөнүндө Лиссабон конвенциясына ылайык 

улуттук мыйзамдарды иштеп чыгуу, университеттердин 

мурунку билимдерди таануу потенциалын жогорулатуу, 

2018-20-жылдары Европалык жогорку билим берүү мей-

киндигин квалификациялар рамкасына шайкештиктеги үч 

баскычтуу системада түзүү милдеттери коюлган. 

Негизги сөздөр: квалификациялык рамкалар, окутуу-

нун натыйжалары, кыска цикл, Дублин дескрипторлору, 

квалификацияларды таануу. 

В статье ставится цель по исследованию приори-

тетных направлений развития Европейского высшего об-

разования за последнее десятилетие. Для этого были про-

анализированы коммюнике конференции в Лёвене/ Лувен-

ла-Нев (Бельгия), Бухарестское коммюнике, Ереванское 

коммюнике, Парижское коммюнике. В результате анализа 

мы смогли уяснить, что приоритетные направления разви-

тия высшего образования в Европе за последнее десятиле-

тие, а также способы и механизмы их реализации более за-

висимы от контекста результатов обучения. В коммюнике 

конференций приоритетными направлениями развития 

Европейского высшего образования за последнее десятиле-

тие отмечены задачи, как разработки Национальных ква-

лификационных рамок, реализация сотрудничества со сту-

денческими организациями и работодателями, внедрение 

ECTS, подготовка приложения к диплому, четкое описание 

и применение результатов обучения для признания квали-

фикаций и повышение качества обучения, введение корот-

кого цикла на основе Дублинских дескрипторов в рамки ква-

лификаций Европейского высшего образования (QF-EHEA), 

разработка национального законодательства в соответ-

ствии с Лиссабонской конвенцией о признании квалифика-

ций, наращивание потенциала университетов по призна-

нию предыдущих знаний, создание трехуровневой системы 

Европейского пространства высшего образования в 

соответствии с рамкой квалификаций в 2018-2020 годы. 

Ключевые слова: рамка квалификаций, результаты 

обучения, короткий цикл, Дублинские дескрипторы, призна-

ние квалификации. 

In the communiqué of the conferences, the priority areas 

for the development of European higher education over the past 

decade noted tasks such as the development of the National 

Qualifications Framework, the implementation of cooperation 

with student organizations and employers, the implementation 

of ECTS, the preparation of the diploma supplement, a clear 

description and application of learning outcomes for the recog-

nition of qualifications and improving the quality of education , 

the introduction of a short cycle based on Dublin descriptors in 

the qualifications framework of the European Higher Education 

(QF-EHEA), the development of national legislation in accor-

dance with the Lisbon Convention on the Recognition of Qualifi-

cations, building the capacity of universities to recognize pre-

vious knowledge, the creation of a three-tier system of the Euro-

pean Higher Education Area in accordance with framework of 

qualifications in 2018-2020. 

Key words: qualifications framework, learning outcomes, 

short cycle, Dublin descriptors, qualification recognition. 

Болон процессине катышуучу 46 өлкөнүн жогор-

ку билим берүү министрлери 2009-жылы Левен/ 

Лувен-ла-Нев (Бельгия) шаарында жетишкендиктер-

ди жыйынтыктоо жана Европалык жогорку билим бе-

рүү мейкиндигинин алдыңкы он жылдагы артыкчы-

лыктуу (приоритеттүү) багыттарын белгилөө макса-

тында конференцияга чогулушкан.  

Болон процессинин акыркы он жылдын ичин-

деги жетишкендиктери катарында Европалык жогор-

ку билим берүү мейкиндигинин түзүлүшү; жогорку 

билим берүүнүн үч баскычтуу деңгээлинин (циклдер-

дин) кабыл алынышы, Европалык стандарттардын 

жана сапатты камсыз кылуу принциптеринин иште-

лип чыгышы; Европалык мекемелердин сапатын кам-

сыздоо реестринин түзүлүшү; окутууга жана Европа-

лык жогорку билим берүү мейкиндигинин окуу жүк-

төмдөрүнө негизделген Улуттук квалификациялык 

рамкалардын иштелип чыгышы; дипломдун жана 

окутуунун ачык-айкындыгын камсыздоочу ECTS сис-

темасынын жайылтылышы белгиленген. 

Андан сырткары алдыдагы он жылдыкта Евро-

палык жогорку билим берүүнү өнүктүрүүнүн артык-

чылыктуу (приоритеттүү) багыттары аныкталган. 

Окутуунун натыйжалары контекстинин негизинде 

Европалык жогорку билим берүүнүн акыркы он жыл-

дык үчүн артыкчылыктуу (приоритеттүү) багыттары 

катарында 

- Өмүр бою билим алуу: студенттерди жогорку 

билим берүү чөйрөсүнө өмүр бою билим алууга не-

гиздеп кеңири тартуу, үзгүлтүксүз билим берүүнүн 

жеткиликтүүлүгүн камсыздоо, 2012-жылы окутуунун 

натыйжаларына негизделген Улуттук квалификация-

лык рамканы иштеп чыгуу; 

- Эмгекке жайгашуу: ЖОЖдор баштапкы ква-

лификациянын деңгээлин жогорулатуу, квалифика-

циялуу жумушчу күчүн сактоо жана жаңылоо үчүн 

өкмөт, башка ЖОЖдор, социалдык өнөктөштөр жана 

студенттер менен тыгыз кызматташуунун жыйынтык-

тарына негиздениши, ЖОЖдор өкмөт, мамлекеттик 

институттар жана иш берүүчүлөр менен кызматта-

шуунун алкагында студенттердин жана бүтүрүүчү-

лөрдүн иш менен камсыз болушун, карьералык өсү-

шүн жакшыртышы, окуу программаларына стажиров-

каларды киргизүүнү жана иш ордунда окутууну кол-

доо;  

- Инсанга багытталган окутуу: окутуунун на-

тыйжалары контекстинде окуу программаларын кай-

ра карап чыгуу; окумуштуулардын студенттик уюм-

дар жана иш берүүчүлөрдүн өкүлдөрү менен тыгыз 

кызматташташтыкта окутуунун натыйжаларын өр-

күндөтүшү; ЖОЖдордун бардык деңгээлдеги билим 

берүү программаларында окутуунун сапатын жогору-

латууга өзгөчө көңүл бурушу [1] белгиленген.  

Окутуунун натыйжалары түшүнүгүн талдоонун 

жыйынтыгы төмөнкүлөрдү көрсөттү: 

- Окутуунун натыйжалары – бул окуучудан 

окуу ишмердигинин натыйжасы катарында эмнелер 

күтүлүп жаткандыгы жөнүндө билдирүү (Jenkins and 

Unwin, 2001).  

- Окутуунун натыйжасы – бул окуучулар 

окуу ишмердигинин натыйжасы катарында эмнени 

билүүсүн же аткара алышын аныктаган ырастоолор. 

Натыйжалар адатта билимдер, көндүмдөр же мүдөө 

түрүндө болушат (юридикалык китепканалардын 

Америкалык ассоциациясы). 

- Окутуунун натыйжалары окутуунун на-

тыйжасында окуучу эмнелерди билүүгө, түшүнүүгө 

жана аткара билүүгө тийиш экендигинин так баянда-

лышы болуп саналат (Bingham, 1999). 

- Окутуунун натыйжалары – бул окуу про-

цесси бүткөндөн кийин окуучу эмнелерди билүүгө, 

түшүнүүгө жана /же демонстрациялап берүүгө тийиш 

экендиги жөнүндө билдирүүлөр (ECTSти колдонуу-

чуга жетектеме, 2005). 

- Окутуунун натыйжалары биздин курстар-

ды аяктоонун натыйжасында биз студенттерибиздин 

эмнени билүүсүн, түшүнүүсүн же аткаруу абалында 

болушун каалаганыбыздын айкын баяндалышы болот 

(Жаңы Түштүк Уэльс Университети, Австралия). 

- Окутуунун натыйжасы: окуучу окуу мезги-

линин аягында эмнени билүүсү, түшүнүүсү жана/ же 

демонстрациялай алышы керектиги жөнүндө расмий 

билдирүү (Gosling & Moon, 2001) 

- Окутуунун натыйжасы – бул окуу мезгили-

нин аягында окуучу эмнелерди билүүгө, түшүнүүгө 

жана/же аткарууга тийиш экендиги жөнүндө билди-

рүү (Donnelly and Fitzmaurice, 2005). 

- Окутуунун натыйжасы - бул окуу мезгили-

нин аягында окуучу эмнелерди билүүгө, түшүнүүгө, 

аткарууга тийиш экендиги жана бул окуу кан-дайча 

демонстрациялана тургандыгы жөнүндө ырастоо 

(Moon, 2002). 

- Окутуунун натыйжалары программанын 

бүтүшүнө карата билимдер, көндүмдөр жана мамиле 

көз карашында окуучулар эмнени демонстрациялай 

тургандыгын баяндайт (Сапатты өркүндөтүү боюнча 

комитет, Техас университети).  

- Окутуунун натыйжасы – бул модулдун/ 

курстун же квалификациянын бүтүшүндө ийгиликтүү 

студент/ окуучудан эмнени аткара алышы күтүлөрүн 

жазуу түрүндө билдирүү (Адам, 2004) [6].  

Окутуунун натыйжаларына карата бул аныкта-

малар бири-биринен азыраак эле айырмалана турган-

дыгын жана түпкү маанисинде окутуу процессинде 

кайтарым байланышка да басым жасалышы, окуучу / 

студент ээ болгон билимдери, аларды түшүнүүсү жа-

на колдоно билиши ачыкталышы үчүн мугалим тара-

бынан окутуунун мазмуну сыяктуу эле окутуунун на-

тыйжалары да иштелип чыгышы зарыл экендигинде 

турат.  

“Окутуунун натыйжалары” (learning outcomes) 

түшүнүгүн 2005-жылы Европа квалификациялар 

структурасын иштеп чыгуу боюнча жумушчу топ 

пайдаланган жана ECTSти колдонуучуга көрсөтмөдө 

(2005) так аныктамага ээ болгон: “Окутуунун натый-

жалары – бул окуу процесси бүткөндөн кийин окуу-

чу эмнелерди билүүгө, түшүнүүгө жана/же демон-

страциялап берүүгө тийиш экендиги жөнүндө билди-

рүүлөр. Окуу процесси, мисалы, лекция, модуль же 

бүтүндөй программа болушу мүмкүн”.  

Бухарест Коммюникеси Европалык жогорку би-

лим берүү мейкиндигине кирген 47 өлкөнүн жогорку 

билим берүү министрлери тарабынан 2012-жылы Бо-

лон процессинин ийгиликтерин баалоо жана Европа-

лык жогорку билим берүү мейкиндигин андан ары 

өнүктүрүүдөгү артыкчылыктуу багыттарды макулда-

шуу үчүн кабыл алынган. Анда экономикалык өсүштү 

жана демократиянын туруктуу өнүгүшүн камсыздоо-

чу чыгармачыл, инновациялык, сынчыл ойлонгон 

жана жоопкерчиликтүү бүтүрүүчүлөрдү тарбиялоого 

колдоо көрсөтүү белгиленген. Бул коммюникеде Ев-

ропалык жогорку билим берүү мейкиндигин бекем-

дөө үчүн окутуунун натыйжаларын кийрүү зарыл-

дыгы, ECTSтин ийгиликтүү болушу, дипломго Тир-

кемелерди даярдоо, квалификацияларды таануу жана 

сапатты камсыздоо үчүн окутуунун натыйжаларын 

өнүктүрүү, түшүнүү жана практикада колдонуу че-

чүүчү мааниге ээ экендиги белгиленген. Билим берүү 

мекемелерине кредиттерди окутуунун натыйжала-

рына жана студенттердин жүктөмдөрүнө, окутуунун 

натыйжаларына жетүүсүн баалоо иш-аракеттерине 

байланыштырууну улантуу боюнча чакырык жасал-

ган жана окутуунун натыйжалары контекстинин не-

гизинде 2012-2015-жылдарга карата артыкчылыктуу 

багыттар катарында 

 Инсанга багытталган, инновациялык окутуу ме-

тоддорун; студенттерди жана окутуучуларды бар-

дык деңгээлдеги башкаруу түзүмдөрүнө тартуу ар-

кылуу шыктандыруучу окутуу чөйрөсүн өнүктү-

рүүгө шарттарды түзүү;  

 Жумуш берүүчүлөр менен, айрыкча билим берүү 

программаларын иштеп чыгууда, кызматташууну 

өркүндөтүү аркылуу студенттердин жумушка 

жайгашуусун, үзгүлтүксүз билим алуусун, ишкер-

дик жөндөмдүүлүктөрүн жогорулатуу;  

 Окутуунун натыйжаларына негизделген квалифи-

кациялык рамкалардын, ECTSтин, дипломго тир-

кемелердин кийрилишин камсыздоо белгиленген 

[3].  

Европалык жогорку билим берүү мейкиндиги-

нин жетишкендиктерин талдап 2020-жылга карата ар-

тыкчылыктуу багыттарды аныктоо максатында 47 

өлкөнүн жогорку билим берүү министрлери 2015-жы-

лы 14-15-май күндөрү жолугушуп Ереван коммюни-

кесин кабыл алышкан.  

Ага ылайык билим берүү программалары сту-

денттердин жеке каалоолоруна жана коомдун мук-

таждыктарына ылайык компетенцияларын өнүктүрү-

шү зарыл жана окутуунун натыйжаларынын, окуу 

жүктөмдөрүнүн ачык-айкын баяндалышы, оку-

туунун ийкемдүү жолдору, окутуунун жана баалоо-

нун ылайыктуу усулдары менен колдоого алынышы 

керек. Мындан тышкары, студенттерди академиялык 

коомдоштуктун толук мүчөсү катарында башка кы-

зыкдар тараптар сыяктуу эле окуу программаларын 

иштеп чыгууга жана сапатты камсыздоого катышты-

руу милдети коюлган. Окутуунун ар бир циклинин 

аягында бүтүрүүчүлөрдүн учурдагы жана кийинки 

эмгек рыногуна компетенттүүлүгүн камсыздоо за-

рылдыгы жана ал үчүн иш берүүчүлөр менен диалог-

ду бекемдөө, теориялык жана практикалык компо-

ненттердин ортосундагы тең салмактуулукту сакта-

ган программаларды ишке ашыруу жана бүтүрүүчү-

лөрдүн карьерасын өнүктүрүү колдоого алынган. Би-

лим берүү жана жумушка орношуу боюнча студент-

тердин эл аралык мобилдүүлүгүн жогорулатууга жар-

дам берүү зарылдыгы белгиленген. 

Жогорку билим берүүнүн инклюзивдүү система-

сын калыптандыруу үчүн жеткиликтүү жогорку би-

лим алууга жана ийгиликтүү аяктоого мүмкүнчүлүк 

түзүү, гендердик балансты сактоо, педагогикалык 

адистиктеги студенттердин мобилдүүлүгүн колдоо 

иштери белгиленген.  

Андан сырткары Европалык жогорку билим бе-

рүү мейкиндигинде сапатты камсыздоонун Стандарт-

тары жана көрсөтмөсү, ECTSти колдонуучуга көрсөт-

мө кайра каралып чыккан жана биргелешкен билим 

берүү программаларынын сапатын камсыздоонун 

европалык ыкмасы кабыл алынган.  

Окутуунун натыйжалары контекстинин негизин-

де алдыдагы милдеттер катарында 

- кыска циклдин квалификацияларынын улут-

тук системаларда таанылышын камсыздоо үчүн Евро-

палык жогорку билим берүү мейкиндигинин квали-

фикациялар рамкасына (QF-EHEA) Дублин дескрип-

торлоруна негизделген кыска циклди кийрүү; мында 

“Дескриптор” термини квалификациялар рамкасына 

тиешелүү болуп түрдүү деңгээлдеги квалификация-

лар үчүн окутуунун натыйжаларынын жалпыланып 

баяндалышы болуп саналат. Дескрипторлордун сис-

темасы инварианттуу, б.а. конкреттүү билим берүү-

дөн жогору туруп, квалификацияларды салыштыруу-

ну жеңилдетет. Болон процессинде Европалык жо-

горку билим берүү квалификацияларынын рамкасы-

нын курамдык бөлүгү болгон Дублин дескрипторлору 

ишке ашырылат. Дублин дескрипторлору жогорку 

билим берүүнүн ар бир циклинде окутуунун натый-

жаларын баалоого макулдашылган талаптар болуп 

жогорку билим берүүнүн улуттук системаларында кө-

бүрөөк деталдаштыруу аркылуу колдонулушу мүм-

күн” [2].  

- жумушка орношуу боюнча биринчи циклдин 

бүтүрүүчүлөрү үчүн компетенттүүлүк талаптарынын 

жеткиликтүүлүгүн камсыз кылуу жана иш берүүчү-

лөрдү жогорку билимдин бардык квалификацияла-

рын, анын ичинде биринчи циклди туура пайдалануу-

га үндөө; 

- 2016-жылдын аягына чейин квалификация-

ларды таануу боюнча Лиссабон конвенциясын сак-

тоонун улуттук мыйзамдарын карап чыгуу; 

- жогорку билим берүү программаларынын 

жеткиликтүүлүгүн камсыз кылуу жана мурунку би-

лимге негизделген квалификацияны таануу макса-

тында мурунку билимди таануудагы тоскоолдуктар-

ды четтетүү, университеттердин мурунку билимдер-

ди таануу боюнча потенциалын жогорулатууга кө-

мөктөшүү; 

- квалификациялардын рамкасындагы окутуу 

траекториялары мурунку окутууну адекваттуу таа-

нуусун камсыз кылуу максатында Улуттук квалифи-

кациялардын рамкасын карап чыгуу;  

- кесиптин таанылышын жайылтуу үчүн өлкө-

лөрдүн жана волонтердук уюмдардын тобун түзүү.  

- Европалык жогорку билим берүү мейкинди-

гиндеги башка өлкөлөрдүн квалификацияларынын 

тиешелүү улуттук квалификациялар менен бирдей 

деңгээлде автоматтык түрдө таанылышын камсыз кы-

луу [4].  

Жогорку билим берүү министрлери акыркы жый-

ырма жылдыкта Сорбон декларациясын ишке ашы-

руудагы жетишкендиктерди белгилөө, Европалык 

жогорку билим берүү мейкиндигин андан ары өнүк-

түрүү боюнча чечкиндүү милдеттенмелерди кабыл 

алуу үчүн 2018-жылдын 25-май күнү Парижде жолу-

гушуп коммюнике кабыл алышкан. Бул документте 

макулдашылган реформаларды жүзөгө ашыруудагы 

прогресстер жана милдеттер катарында 

- көпчүлүк өлкөлөрдүн улуттук жана институ-

ционалдык практикасында "Европа жогорку билим 

берүү мейкиндигинде сапатты камсыз кылуу боюнча 

стандарттарды жана көрсөтмөлөрдү" (ESG) жүзөгө 

ашырууда жетишилген ийгиликтерди жана биргелеш-

кен программаларды өнүктүрүү үчүн жогорку билим 

берүү системасында "Биргелешкен программалардын 

сапатын камсыздоого европалык мамилени" колдоо; 

- ECTS (2015) колдонуучуга көрсөтмөдө берил-

ген принциптерге ылайыктап ECTSтин толук атка-

рылышын камсыз кылуу;  

- Лиссабон таануу конвенциясын жана Европа 

Кеңешинин / ЮНЕСКОнун сунуштарын, айрыкча 

качкындар, жер которгон адамдар жана качкындарга 

теңештирилген адамдардын кесиптик квалификация-

ларын таануу; квалификацияларды, мурунку окуу 

жүктөмдөрүн жана санариптик чечимдер менен кол-

доого алынган окуу мезгилин таануунун ачык жобо-

лорун кабыл алуу; 

- студенттердин жана бүтүрүүчүлөрдүн мобил-

дүүлүгүн өркүндөтүү максатында дипломго тирке-

мени санариптештирүү жана маалыматтарды коргоо 

мыйзамдарына ылайыктап студенттер боюнча маалы-

маттарды коопсуз, машина окуй турган жана шайкеш 

форматтарда алмашуу;  

- студенттерди жумушка орношууга жана били-

мин өркүндөтүүгө даярдоо, жогорку билим алуунун 

жеткиликтүүлүгүн жогорулатуу максатында ECTSке 

негизделген кыска циклдеги квалификацияны Евро-

палык жогорку билим берүү мейкиндигинин квали-

фикациялар рамкасына өз алдынча квалификация 

катары киргизүү (кыска мөөнөттүү квалификацияны 

улуттук квалификациялык рамкага кандайча кирги-

зүүнү ар бир өлкө өзү чечет). 

2018-20-жылдары Европалык жогорку билим 

берүү мейкиндигинде сапатты жана кызматташууну 

чыңдоо үчүн эң маанилүү үч милдет коюлган: 

- Европалык жогорку билим берүү мейкиндигин 

квалификациялар рамкасына шайкеш келген үч бас-

кычтуу система жана ECTSте салыштырыла турган 

биринчи жана экинчи циклдер менен камсыз кылуу; 

 - квалификацияны таануу боюнча Лиссабон 

конвенциясын ишке ашыруу; 

- Европалык жогорку билим берүү мейкиндигин-

де сапатты камсыздоонун стандарттарына жана же-

тектөөчү принциптерине жооп берген сапатты камсыз 

кылуу [3]. 

Болон процессинин негизги миссиясы билим 

берүүнүн сапатын камсыз кылууда турат. Өмүр бою 

билим алуу азыркы коом жана экономика, жаран-

дардын жыргалчылыгы үчүн барган сайын маанилүү 

болуп баратат. Европалык жогорку билим берүү мей-

киндигинде окутуунун инновациялык ыкмалары бо-

юнча кызматташташуу учурдун талабы болууда.  

Европалык жогорку билим берүү мейкиндигин 

түзүү, Улуттук квалификациялык рамканы иштеп чы-

гуу, инсанга багытталган окутууну ишке ашыруу, 

окуу жүктөмдөрүн ачык-айкын баяндоо, ECTSти иш-

ке ашыруу, дипломго Тиркемелерди кошуу, квалифи-

кацияларды таануу жана окутуунун сапатын жого-

рулатуу окутуунун натыйжалары контекстинде ишке 

ашырылып жаткан шартта окутуунун натыйжаларын 

жакшыртуу, түшүнүү жана практикада колдонуу 

чечүүчү ролду ойнойт жана окутуунун натыйжаларын 

өркүндөтүү боюнча илимий изилдөөлөрдун актуал-

дуулугу талашсыз деген жыйынтыкка келүүгө болот.  

